«ИСАХЬАРКУ АЖӘА АХЫЛАҦШҨЫ ДШӘЫЗГЫЛААИТ!»
(Апоет Терент Ҷаниа иҿцәажәара)
– Терент Михаил-иҧа, зегь раҧхьа иргыланы шәазааҭгыларц ҳҭахуп шәара шәабиҧара злиааз аамҭа зеиҧшраз.

– Сареи сара сабиҧареи злиааз ашықәсқәа – ажәлар рҿы «ашықәс еиқәаҵәақәа» ҳәа иҧхьаӡоуп. Иаҳхысыз ашәышықәса 30-тәи ашықәсқәа раан ирацәаҩхеит харада-барада аус иақәдыршәоз, иахганы иргоз, абахҭа иҭаршьуаз. Урҭ зегьы харак акәын ирыдырҵоз: асовет мчра иаҿагылоуп ҳәа иҧхьаӡан. Зегьы зыхҟьоз ҳтәыла ду СССР анапхгараҿы инеиз ауаа рполитикатә ҩаӡара ахьылаҟәыз, аҳәынҭқарра анапхгара аҭара аус аҿы амч еиҳа аҧыжәара амазароуп ҳәа ахьырыҧхьаӡоз ауп. Ари арыцҳара зегьраҧхьаӡа изҭаауаз хыҧхьаӡарала имаҷу ажәларқәа ракәын. Урҭ рыгәҭаны игылан аҧсуаагьы. Аха ҳара ҳажәлар иреиҕьу рҵеицәа амчра ҿыц «иахьаҿагылоз» адагьы даҽа гхакгьы ҟарҵон, – урҭ иаартны мап ацәыркуан автономиатә еиҿкаарак аҳасабала Қырҭтәыла алалара. Асовет мчра ҟалаанӡа, Амшын еиқәа аҿықәантәи аҳәынҭқаррақәа акыр, Аҧсны мчыла иргарц иалагахьан. «Аҭыҧҳа бзиа леиҧш зны умҵадырсларын, иаан иухатәон арҳәцәа» – иҳәахьан Алықьса Лашәриа иҧсадгьыли ижәлари знысыз амҩа хьанҭа дазхәыцуа. Мчыла изымгеит аӡәгьы, игазаргьы аамҭала акәын. Убасҟан ицәырҵит даҽа мҩак: ҳажәлар ахақәиҭра рызҭаз. Амчра ҿыц ахь ирымаз агәрагара рхы иархәаны, Москва итәаз ақырҭқәа Аҧсны Қырҭтәыла иаларҵеит. Уи ицәырнагаз ахьаа амжьыжькра ишаҿыз иалагеит асовет жәлар Рџьынџьтәылатә еибашьра. Иҭацәуан ақыҭақәа, ақалақьқәа. Хыҧхьаӡарала имаҷу амилаҭқәа рхаҭарнакцәа аибашьрахь рышьҭра азин аиҳабыра рықәҵарала ишыҟамлозгьы, лак иасуаз арҧыск, хаҵак даанмыжькәа атәыла ахьчарахь ирыҧхьеит, 55 нызқьҩык Аҧсны аҵеицәа еибашьра ицеит. Зықьҩыла аҧсуаагьы егьырҭ амилаҭқәа ирылагыланы фырхаҵарыла еибашьит. Ари аибашьраҿ иаадырҧшыз агәымшәаразы аӡәымкәа-ҩыџьамкәа ҳара ҳҵеицәа, апоет иҳәан еиҧш, «ҧсра зқәым ахьӡ рчаҧеит», – Асовет Еидгыла Афырхацәа ракәны иҟалеит. Аибашьра ашьҭахьгьы аҧсуа ибзазараҿы еиҭакра бзиак ҟамлаӡеит. Арыцҳара ду адгьыл иазыннажьыз ахәрақәа рырҕьара зқьыла еилажьыз ақалақьқәеи ақыҭақәеи рышьақәыргылара миллионҩыла асовет жәлар аннаҿыз аамҭазы, ҳтәыла анапхгара (урҭ зегь ақырҭцәан уеизгьы)ьтрықәҵарала Гыртәылантә ихырҵәаны Аҧсныҟа иааганы индырхо иалагеит зықьҩыла Мрагыларатәи Қырҭтәыла инхоз ауааҧсыра, уи иаҷыдангьы Аҧсныҟа рымҩа аатит ҳадгьыл чашәқәеи амшын аҧшаҳәеи рҿы иааны инхарц зҭахыз қарҭаа аӡәырҩгьы. Акыр шықәсқәа раҧхьа ақырҭуа поет  И.Ҷавҷаваӡе ижәлар рахь ааҧхьара ҟаиҵахьан амҳаџьырра ашьҭахь аҧсуаа инрыжьыз адгьыл чашәқәеи амшын аҧшаҳәеи атәымуаа (аурысқәа) иныркылаанӡа агырцәа иныркыларц. Уи уажәы лабҿаба аҟалара иаҿын. Аҿыц нхацәа рзы аҩн ҿыцқәа дыргылон, ақырҭуа школқәа аадыртуан… Ишнеи-шнеиуаз аҧсуа школқәа адыркит, қырҭшәала аҵара ҳадырҵеит.

Актәи акласс аҿы ауп сара аҧсышәала аҵара сахьахьӡаз. Ҽнак, аҩбатәи акласс ахь ииасыз ахәыҷқәа акласстә уада ҳанааҩнала, ҵыҧх актәи акласс аҿы аҵара ҳзырҵоз арҵаҩы ҧшӡа Қсениа Сиҭ-иҧҳа Агр-ҧҳа дныҩнаххын, ҿаалҭит: «Акыр иаҧсоу ахәыҷқәа! Шәгәы иалымсын, сшәыкәыхшоуп. Иахьарнахыс аҧсышәала аҵара иаҟәыхуп. Шәгәы иалсхьоу ак ҟасҵазар, саҭашәымҵан», – лҳәан, еидара дук даҵазшәа, ашьшьыҳәа, лылабжышқәа ҧхьаҳәо ауада дындәылҵит. Ҳара иҟалаз ҳзеилымкааит. Нас зынӡа иқәыҧшыз, еинаалаз ӡҕаб хәыҷык астол днахагылан, лоурысшәеи лаҧсшәеи еилаҧсо акы аҳәара далагеит. Ари ҟалеит 1944 шықәса сентиабр аказы, Кәтол, Чаарқыҭ аҳаблан. Макьанагь аибашьра цон. Анна-ара иуаҳауан зыҧсӡы ааҩуаз ахацәа ранацәа рмыткәмабжьқәа. Усҟан сара сабгьы ари аибашьраҿ дҭахахьан, сан лакәзар, аҩныҟа иаҳзаалгахьан ицоз аибашьра хабарда иалаӡыз лашьа ихәыҷқәагьы – Шьоҭеи Гәылии. Аӡәы лнапаҿы ҳҟалеит ҧшьҩык ахәыҷқәа.

Арҭ зегьы иааркьаҿны, ҩажәак рыла ҳәашьас иамоузеи асҟак ихьанҭаз ашықәсқәа рыӡбахә?!

– Ари аамҭа уадаҩ азы алитературахь шәхьазырҧшыз, уи агәыбылра шәзыркыз иарбан?
– Аҧсшәа ҧеиҧш амаӡам ҳәа иага ҟазарала иҳарҳәозаргьы, ҳахшыҩ дырҿыцырц иалагозаргьы, ҳара иҳаман ҳанацәа ргәыҧҳәыхш иадкылан иҳаҳахьаз ҳбызшәа агәыбылра, ҳхы-ҳгәы ирҭагьежьуа иҭан урҭ иҳарҭоз аҧхара. Уи зыбзоуроу ҳара ҳхала ҳакәӡамызт, уи зыбзоураз ҧсабарала, жәҩанла иҳаҭәашьаз доуҳатә мчын. Дырмит ду ихәыҷтәы жәеинраалақәа «Илыҧхьаӡеит», «Ахәыҷқәа рашәа», «Акәты каркарра», «Аҵыси аҳәыҳәи» ирыҧхьаз, зхаҿы иаанхаз, Иуа Коҕониа ипоемақәа рбызшәеи реиҿартәышьеи ихырхыз, Ӡаӡ Дарсалиа, Иван Папасқьыр, Қьаазым Агәмаа рҩымҭақәа ирылхыз асахьақәа иреиҧхыӡуаз аҷкәын ма дҧыруазар акәын, ма ажәеинраалақәа рыҩра далагар акәын. Аха аҧырра ауаҩы итәӡамызт, саргьы исылшаӡомызт. Убри аҟынтә ажәеинраалақәа рыҩра салагеит. Сара раҧхьатәи ажәеинраалақәа шызҩызгьы, шьҭа споетхар ҟалап ҳәа схы сыҧхьаӡаӡомызт. Иаҵанакуаз рацәаӡан 1954 шықәсазы, усҟан ҳтәыла зегьы аҿы еиҧш, Аҧсынгьы аполитикатә ҳауа аҽаҧсаххьан, апартиа амилаҭ хәыҷқәа рзинқәа рырхынҳәрахь ииасхьан, Аҧсны ашәҟәыҩҩцәа Реидгыла аҧшьгарала Аҟәа еиҿкаан аҩра иалагоз аҿар рсеминар. Уахь снаҧхьан саргьы. Уи хантәаҩыс даман Баграт Шьынқәба, аха аҿар ишьҭырхуа атема, асахьаркыратә ажәа закәу, ажәеинраала аиқәыршәашьа, усҟантәи аамҭазы аҧсуа литература иааннакылоз аҭыҧ атәы ҳзеиҭазҳәоз апоетцәа Алықьса Лашәриеи Кәымф Ломиеи ракәын. Уаҟа сара избеит ҳҵарауаа Хә.Бҕажәба, Шь. Инал-иҧа, ҳашәҟәыҩҩцәа дуқәа Ӡ. Дарсалиа, И. Папасқьыр, аҿарацәа А. Аџьынџьал, Ш. Ҷкадуа, П. Бебиа, А. Кәыҵниа уҳәа егьырҭгьы. Асасааирҭа «Абхазиа» аҿы уадак ҳаицыҩнан Сарион Ҭаркьыли сареи – ашьҭахь еицырдыруа поет дуны иҟалаз.

– Иаци иахьеи ҳәа еиҿшәырҧшуазар, изеиҧшрааз усҟан, асовет аамҭазтәи алитература аҵакы, аҧыжәара змаз иарбан? 
– Сара издыруа, сара схаантәи аҧсуа литература аҵакы ушахәаҧшуа ауп аус злоу. Аха еиҳаракгьы алитература хықәкыс иамаз иара анаҧҵаз аамҭеи, атәыла анапхгаҩцәеи, акоммунисттә партиеи рырҽхәареи ажәҩан ахь рхагалареи ракәын. Аха аҩымҭақәа зегьы ус иҟан ҳәа аҳәара цәгьоуп. Иаагозар, Баграт Шьынқәба иажәеинраалоу ироман «Аҿатә-уаа» аҧсҭазаара лаша зыргыло акоммунистцәа ирызкуп, рхы еигӡаӡом, ажәлар иҵегьы еиҕьны иныҟәызгаша апланқәа шьҭырхуеит. Аха, зны Шь.Инал-иҧа ароман иазикыз статиак аҿы ишиҳәо еиҧш, автор ирмариацәоит аусқәа, аҧсҭазаараҿы уаҩы ишибац акәымкәа, ныҳәак ахь ицозшәа иҟалеит… Аха ари арҿиамҭа автор иаҧиҵеит зынӡа данқәыҧшыз, ҳәаада аҧсҭазаара агәаҳәара анимаз, ааҧынтәи ашәҭ еиҧш игәалаҟара анышәҭуаз, ҧсыуак иимҩыц аҩымҭа ду жәеинраалала иаҧысҵап, абжь ҿыц ахасҵап, аҧхьаҩ ҧынгыларак имҭакәа ихы-игәы аҿы иназгаша амч аҵаҵаны исҭап ҳәа ӡбаны. Закәытә сахьоузеи иаанарҧшуа, мамзаргьы ишҧеихышәшәо уи иажәақәа:
Уаҟа бжьасҵас иҭҟьаны,

Ҩ-бахә дуқәак еимҟьаны,

Хаҳәи-мақьеи еидыкшало,

Ахаҳә-мақьа иадыҽҽало

Жәытә аахысгьы агәы шуа,

Ӡиқәа леиуеит еилашуа!

Иааркьаҿны иаҳҳәозар, «Аҿатә-уаа» аҿы Аҧсны жәлар рпоет Баграт Шьынқәба атема ҟаиҵеит аамҭа ишаҭахыз, аха аҩымҭа ҟаиҵеит асахьаркыратә ҧҵамҭа ишақәнагаз. Аха убри аамҭазы апоет иажәеинраалақәа акыр рҿы уи ихашҭуеит аамҭа адҵақәа, иҿаҧиҽуеит иара аамҭа ҧхьаҟа ацара иаҧышьклаҳауа ацәгьа-мыцәгьақәа. Алықьса Гогәуа иеиҧш иҟоу аҧсуа шәҟәыҩҩцәа дуқәа рҩымҭақәа гәцаракны ирыҧхьаз ауаҩы игәеимҭарц залшом урҭ рҩымҭақәа рҿы аамҭеи уи зтәуи ракәӡам хадара зуа. Хадара зуа аҧсҭазаара аҵабырг ауп. Ус иҟоуп, иҵегь инахаран ҳцозар, Ф. Искандер, Иу.Бондарев, В. Распутин, В. Солоухин, А. Битов уҳәа аӡәырҩы раҧҵамҭақәа.

– Иаҵанакуазеи шәара шәзы алитературатә асахьаркыратә ажәа?
– Раҧхьа иҟан ажәа – ҳәа иҳәазаап ҳара ҳазшаз. Уаантәи ауп ишалагаз зегьы – ауааҧсыра реибадырра, реилибакаара, реидгылара… Уи ада ҧсыхәа имаӡам ауаҩы. Аха ажәа иаҵанакуа зегь сҳәоит ҳәа ӡбаны акгьы мҳәакәа саанхар аасҭа, саангылоит сгәы иҭоу зегьы сахьаркны изҳәо апоет ду иажәеинраала ацыҧҵәахаҿы:
Ажәа – жәҵысуп, гәырҕьаҿҳәашоуп,

Даҽазныхгьы – лаҕырӡашоуп.

Ажәа – ҭынчроуп, имза шашоуп,

Ажәа – ҳаҧхьа иҟалашоуп.

– Аҧхьаҩцәеи шәареи шәеинырра шҧаҟоу, насгьы, шәара шәгәанала,  изеиҧшроузеи иахьа аҧхьаратә культура?
– Ахьыҧшымра анҳамамыз – аҧхьаҩцәа маҷымкәа иҳаман. Иахьа ҳаҧхьаҩцәа рхыҧхьаӡара иагхеит. Ашәҟәқәа ҭыҵуеит ирацәаны, томла. Аҭыжьшьагьы акырӡа еиҕьуп. Даара сгәы снархьуеит урҭ, шамахамзар, аӡәгьы иааахәаны дахьырмыҧхьо. Мшәан, ҳахшыҩ зегьы амал арҳарахьы ицама? Ари даара ишәарҭоуп. Ирыцҳасшьоит аҧсуа ҧхьаҩ дызмам ашәҟәы. Шьоукы-шьоукы ирҳәалоит, ашәҟәы, аҩымҭа бзиазар,  иаазхәо, иаҧхьо ҟалоит ҳәа. Аха ашәҟәы уамыҧхьаӡакәа излаудыруазеи уи бзиоу ицәгьоу. Ҳазҭалаз ашықәс ҿыц азы ужәлар ирзеиҕьушьозеи ҳәа шәсазҵаауазар, сара исҳәарц сҭахуп: аидгылара, архнышьна еиҩызҵәаз реиҧш аешьара, ҳара ҳазмырҿио аиҵашьыцра акажьра. Убарҭ рыгәҭа игылазар сҭахуп абызшәа, ашәҟәы рыбзиабара.

– Имаӡаӡам, арҿиаҩцәа – ашәҟәыҩҩцәа, апоетцәа зегьы еиҧшны ирыдыркылаӡом акритика. Шәышҧазыҟоу шәара алитературатә критика?
– Сара сажәеинраалақәа ирыхцәажәахьан  аҧсуа литературатә критика ахадараҿы игылаз академик Хә.Бҕажәба, академик С.Зыхәба, аҵарауаҩ А.Аншба, алитературадырҩы, арҵаҩы В.Занҭариа уҳәа егьырҭгьы. Иаахтны исҳәоит: аӡәгьы ажәҩан ахь схаимгалаӡацызт, уахь схазгалаша сара исымамызт. Аха зегьы еицәажәаны иҟазшәа, ирҳәон сажәеинраалақәа аццакра шырнубаалоз, асахьаркыратә ҧсыҽрақәагь шрылаз. Урҭ ааҭгыланы ажәеинраалақәа ирыгыз-ирыбзаз сарҳәон. Сара урҭ исырҭоз «аҽыҧныҳәақәа» срызхәыцуан.

– Иахьатәи ҳаамҭазы зегьы ишыжәбо еиҧш, ашәҟәыҧхьара акультура уаанӡеиҧш иҟам, ауааҧсыра, реиҳараҩык аҿар здызыҧхьало акакәны иҟалеит акомпиутер. Шәгәы ишҧаанагои, иамоума ашәҟәы аҧеиҧш?
–Ҳара иахьа уажәраанӡагьы бзиа ибаны, иџьшьаны, ҳдунеихәаҧшра арҭбааразы, агәалаҟаразы ишҳалшо ала ҳрыҧхьоит ажәытә бырзентәылеи римтәи акультуреи рлитературатә баҟақәа, адунеи аклассикцәа рҩымҭақәа, урҭ ажәларқәеи ҳара ҳажәлари рҿаҧыцтә ҳәамҭақәа еиҿҳарҧшуеит.  Арҭ аиҿырҧшрақәа ирыбзоураны еилаҳкаауеит ажәларқәа рҭоурых, рыбзазашьа, рашәақәа рҵакы, рфырхаҵара иазку аҳәамҭақәа, еиҳаракгьы Гомер ипоемақәа, Архилохи Сапфои уҳәа ражәеинраалақәа рпоезиа асахьаркыратә ҷыдарақәа. Сара сгәы иаанагом ауаҩытәыҩса ихы, иҧсы, ишьала иаҧҵоу арҿиамҭақәа рхаҭыҧан аихеи ахаҳәи цәырҵып ҳәа. Аҧсҭазаара ыҟанаҵы ашәҟәгьы ҟалоит.

– Хараӡа ишәаҩсхьоу ашықәсқәа рышьҭа шәанхыҧшыло иарбан хәыцрақәоу зегь раҧхьаӡа шәхаҿы, шәгәаҿы иааиуа?
– Ирҳәоит, ҭакәажәык быжь-цуҭак хьаас илыман, лара аӡәгьы дигәалашәомызт ҳәа. Убасшәа сыҟоуп саргьы. Закәытә мҩа хьанҭоузеи изнысыз Ҳаҧсадгьыл ду ҳәа ҳзышьҭаз атәылеи ҳажәлари! Ҳажәлар рхы-рыҧсы ақәҵан аамҭа ҿыц ааргеит. Анхамҩа ҿыц еиҿыркааит, аҳәынҭқарратә хатәмал економикатә шьаҭас иҟарҵеит, ахьҭеи амлеи чҳаны еиҿыркааит аенергетикатә система, ҳаҧсадгьыл ду ашәарҭара ианҭагыла, милаҭрацәала ажәларқәа еидгыланы афашизм аҭра иҭаршьит. Идырҕьеит аибашьра иаанагаз ахәрақәа, ажәлар рыҧсҭазаара аҧхара аныҧшуа иалагеит. Иҕьацеит анхамҩақәа, аҵарауаа рнапахьы иааргеит акосмос, иҕьацеит амедицина, ицәырҵит здырра ҳаракыз аҿар, аспециалистцәа. Аҩаӡара ду аиуит алитература, аҟазара, акультура… Аха абранӡа ихалаанӡа ҳажәлар рнапхгаҩцәа иҟарҵоз, риашашьа змамыз агхақәа ирыхҟьаны иҟан харада-барада ауаа рырӡра, амилаҭ маҷқәа рзинқәа реилагара, рбызшәа рҿыхра, милаҭк ажәҩан аҵаҟа даҽа милаҭк аҵацалара, ажәлар раҕацәа рыҧшаара. Аха арҭ зегь ыҟан ҳәа ӡбаны, арҭ зегь ирыхәҭоу ҳәатәуп ҳәа ӡбаны, аха акариереи, иҿиоу атәылақәа рымҵақьақьара ҟазшьас ишьҭыхны, еиҭасҳәоит, ҳажәлар ршьеи рылабжыши рыла икәабаз атәыла, ҳтәыла гәакьа ззаҳҳәоз атәыла, ахи ашьапи еидҿаҳәаланы америка иамҵарыжьит. Уи чарҳәаран. Иҳамаз зегь наҟ инкажьны, аҳәынҵәа ақәҭәаны, хьӡы змам, ҭакҧхықәра здым аҳәынҭқарратә система аҟаҵара, ҳара ҳаиҧш хыҧхьаӡарала имаҷу ажәлар ирыламӡар ҳәа сшәоит. Ирыламӡар алшоит иага хьыҧшымра ҳамазаргьы. Абри сархәыцуеит. 

Сара исҭахуп Аҧсны, ишырҳәо еиҧш,  Ҳазшаз итәарҭаны иҟазарц: араҟа ажәлар мыцхәы иҧшӡазарц, еицхыраауазарц, бзиа еибабозарц, аӡә иқәҿиара даҽаӡәы деигәырҕьозарц, ацәгьа рымхәыцуазарц, ахшара бзиа ирызҳауазарц, рааӡашьа иақәшәозарц, ианаҭаху ахаҵара аадырҧшуа, ианаҭаху – ачҳара аадырҧшуа иҟазарц… ари заҳауа аӡәы оумашәа ибаны, «ари ауаҩ алакә далашазаап» ҳәа игәы иаанагар ҟалоит. Мшәан, зыҟалара алымшо, цәгьара злаз ҳәа акыр сҳәама?!

– Проблемас иҟои иахьа аҧсуа литератураҿы шәара шәгәанала (ҳәарада, апроблемақәа рацәоуп, аха…), ҩажәак рыла иуҳәозар?
– Ҩажәак рыла иуҳәозар, иахьатәи аҧсуа литератураҿы проблемас иҟоу, ибзианы аҩра ауп. Темас иҟоу – Аҧсны ахақәиҭтәразы ажәлар иаадырҧшыз афырхаҵара ауп.

– Ашәҟәыҩҩы изы зегьы иреиҳау аҳамҭа иарбан?
– Ашәҟәыҩҩы изы зегьы иреиҕьу ҳамҭоуп ишәҟәқәа ианрыҧхьо.

– Жәытәла иугозар, ҳара иахьынӡаадыруа ала, аҧсуаа рықәра атәы рацәак иалацәажәаӡомызт, риира амшгьы убас. Аха зегьакоуп, арыцхә рыцхәуп. Шәышҧазыҟоу шәара ауаҩы иира амш, ҵакыс иашәҭоузеи аҧсуа поет, ашәҟәыҩҩы ииубилеи азгәаҭара?
– Ашәҟәыҩҩы шаҟа ихыҵыз ала акәӡам иҧсҭазаара ахә шыршьо. Уи иҧсҭазаара ахә ршьоит ажәлар рзы иҟаиҵаз аус бзиақәа рыла, ииҳәаз ажәа сахьарк ала. Ашәҟәыҩҩы ддузар, ажәлар дырбоит, иажәа ҟәышқәа рхы иадырхәоит, рдунеихәаҧшра арҭбаауеит, рыбҕа ирҕәҕәоит, ижәлар адунеи иахирҵәоит. Аҧсни аҧсуа жәлари адунеи иадыруа рыҟаларазы имаҷума М.Лакрба иновеллақәа ирылшаз, Ф.Искандер, И.Папасқьыр, Б.Шьынқәба, И.Ҭарба, А.Гогәуа уҳәа рроманқәа ирылшаз? Ас иҟоу абаҩхатәрақәа рнапы иқәыргыланы ирбозар ауп ажәлар, атәыла аиҳабыра, урҭ риубилеиқәа ныҳәак иаҩызазароуп, иааӡагазароуп. Згәы иаанагодаз шәышықәса заҵәык раҧхьа «Аҳы, сышәҟәы уеиҵамхан» ҳәа Дырмит Гәлиа зхы икыз аҧсуа аҧсуа литература абасҟак иҿиап, иазҳап, аҧеиҧш бзиа аманы иҟалап ҳәа. Аха анцәа дызмоу ажәлар рҿы ари аҩыза адоуҳа ҟалар алшозаап!

– Ирашәҳәарц ишәҭахузеи ҳаҧсуа ҧхьаҩцәа, алитература знапы алаку?
– Аҧсуа поетцәа, ашәҟәыҩҩцәа, аҧсуа доуҳа знапы алаку зегьы исахьарку ажәа ахылаҧшҩы дшәызгылааит!     

